
nilrangan kana Puyuma

asuwa driya, tu temuwamuwan kana Puyuma i, a kemay timul kana
dratar. kandru kana dratar i, mulelep dra salaw matrina dra
balenan.  kadru a sarumaenan a makatelun tu pinitrauwan. muisatr kantu
dinaway na talreb aw kadru Ira temabaw kadri ineine. alra munuma lIra
wariyan. adri i, alra munuma Ira bulan i, muka Ira muribaawa kana dratar
kadri Butrulr. adri paetreng kadru. aw tu uisatray driya tu talreb temabaw i
ineine. pakurenanganay tu binesebesan kana bali i, piyaami tu kawang.

alra munuma Ira wariyan i, menau dra udreudrem a kamawan dra
daderuwan dra kinakupu. aw tu trepayaw mudalrep. amau a drenan. na
drenan i Truwangalan garem. nadru na sarumaenan i, mukisatran kandru
kana drenan. nantu maidrang kanadri na sarumaenan i, amau i maidrang
Adulumaw kay Adulusaw marekataguwin. meredek kadru i, idri maidrang
Adulumaw penangutr dra dare piyadraya emapiyar i enaenay. padawilr tu
inapiyaran. mutuwadrenan Ira dra matrina. amau tu aukayan paalrupa dra
mainayan. penangutr dra dare i Adulusaw aw emapiyar piyatimul. adri
makeser aw adri padawilr tu inapiyaran i, mudaway lIra a marayarayas. aw

kadru Ira tu aukayan gemusegusa muuma dra babayan.

alra munuma Ira amiyan kadru i, marekakadruwan tu pinitrauwan.
muka Ira dra makatelun rumaenan Ira aw areetr Ira kadru. maradruk i
paatayan nadru na maluwadiyadi madrayadrayar dra wakalenan mudare. tu
kedrekedrengaw Ira tu nirumaenan mukidarean muka kana marayarayas. na
maidrang na adri Ira makeser kemakawang aw adri muwai muasalr i, kadru
mubilin kadri Truwangalan.

meredek kana marayarayas nadru na maluwadi i, maya dratu
kaadruwan aw paragan dra ruma. likudran i, kadruwan Ira tu pinitrauwan.
sadru na museneng aw meresis lra. marengay na maidrang i, adri inaba an

meresis ta palakuwan kema. aw tu paradrukaw paredalredalrepaw paragan

tu palakuwan. aw “mukasaya ta!” “murekesa ta!”” kema. idru 1, a “puyuma”
kema tu pauwayan. driyama mingalad Ira dra “Puyuma” na drekalr.

kana Dripung Ira i, tu asalraw pukidrayayan na drekalr. amau na
drekalr i Puyuma garem. likudran kana Min-kuk Ira i, tu pungaladay dra
Nan-wang. kemay kana 2010 amiyan palru garem. makaiwa misama tu ami

kana drekalr i Puyuma. kemadrini tu nilrangan kana Puyuma.

